


         Govor Vinka Ćuro, predsjednika U.O. MPF „PERSPEKTIVE“



          na Uvodnoj plenarnoj sjednici prvog Regionalnog 




         ekonomskog foruma CEFTA, u Zagrebu, 14.11.2008. g.

	Poštovani savjetniče predsjednika Republike Hrvatske gospodine Radošević; poštovani gradonačelniče Zagreba gospodine Bandić; uvažene ekselencije – ambasadori akreditovani u Republici Hrvatskoj, poštovani zastupnici u parlamentima, članovi vlada, poštovani učesnici, dame i gospodo,




Predstavlja mi veliku čast i zadovoljstvo da Vam se ovom prilikom – na samom početku rada prvog Regionalnog ekonomskog foruma zemalja članica srednjoeuropske zone slobodne trgovine CEFTA, mogu obratiti i pozdraviti Vas.

Moje zadovoljstvo je izraženo prije svega zbog činjenice da je MPF „PERSPEKTIVE“, u jedanaestoj godini svoga djelovanja, organizirao Forum regionalnog karaktera u čijem radu učestvuju predstavnici državnih organa i institucija, predstavnici poslovne kao i predstavnici akademske zajednice, inspirisan značajnim regionalnim Sporazumom koji upravo u ovome periodu obilježava godišnjicu svoje primjene.

I u ranijim godinama MPF „PERSPEKTIVE“ je organizujući slične konferencije i forume, promovirao i podsticao regionalnu saradnju. Bili su to značajni skupovi na kojima se razgovaralo, na primjer, još 1998. godine o „Regionalnom razvoju i saradnji na području CiJI Evrope; 2001. godine o „Perspektivama regionalnog ekonomskog integriranja JIE“; 2006. godine o „Ekonomskim perspektivama u zoni slobodne trgovine u JIE“; prošle – 2007. godine jedna od međunarodnih konferencija je nosila naziv: „EU CEFTA, mogućnosti i perspektive“ itd.
Međutim, poštovani učesnici i gosti, kao što Vam je poznato, a ja želim samo još jedanput, na samom početku našeg dvodnevnog rada, da naglasim : tema i sadržaj razgovora na ovome našem Forumu nije samo Sporazum CEFTA. Sadržaj našeg rada trebaju biti prije svega razgovori o potrebama, mogućnostima i načinima ukupne regionalne saradnje na području Zapadnog Balkana – odnosno, ako Vam je draže, na području koje teritorijalno / tržišno obuhvataju zemlje članice odnosno potpisnice Sporazuma CEFTA, a koje, na žalost, još uvijek nisu članice Europske unije.

Dakle, nije nam bio imperativ, niti motiv a niti cilj: primarno razmatrati dobre i loše strane Sporazuma CEFTA. Prevashodno želimo promovirati vrijednost međuregionalne saradnje.
Regionalna povezanost i regionalna saradnja, prije svega na ekonomskom, privrednom i trgovinskom, ali i na svim drugim životnim područjima, nisu samo naša neminovnost. One su, prije svega, značajna prilika, sredstvo i način da otvorimo i ojačamo naša tržišta; da pospješimo konkurenciju a time i poslovno-proizvodni sektor zasnovan na kvalitetu roba i usluga kao i na kvalitetu komunikacije. 
Konačno, samo kroz otvorenost i kooperaciju, podstičući a ne smetajući jedni drugima, možemo osnažiti našu Regiju, učiniti je izazovnijom za velike investitore i atraktivnom - kao destinaciju – za ljude iz cijelog svijeta.

Samo na taj način možemo, čini mi se, snažno promovirati i kulturu privređivanja, koja je u ovom novonastalom tranzicijskom sistemu, pomalo čudnih vrijednosti i novih društvenih odnosa, izgubila na značaju.
Vjerujem da upravo na temeljima ovakvog odnosa prema Regiji, svi zajedno možemo učiniti da Zapadni Balkan zaista postane : investicijski Region budućnosti.

Stoga naš ovogodišnji Forum i nosi naziv : „Trgovina i komunikacije bez granica – kvalitetnija suradnja i brži ekonomski razvoj“.

Na kraju, dozvolite mi da Vas pozovem da na temelju našeg temeljitog i kreativnog rada u ova dva dana, uputimo snažnu poruku javnosti – prije svega poslovnoj, koja će doprinijeti upravo kvalitetnijoj suradnji i bržem ekonomskom razvoju.

Poštovani gosti i sudionici,

Želim Vam uspješan rad na Forumu, kvalitetna upoznavanja i druženja i ugodan boravak u Zagrebu.

Hvala !
Na pruženoj podršci u organizaciji i realizaciji ovog ekonomskog Foruma, želim ovom prilikom riječi zahvalnosti uputiti pokroviteljima :

- Vladi Republike Hrvatske,

- Vijeću ministara Bosne i Hercegovine, 
- Vladi Federacije Bosne i Hercegovine,

- Ministarstvu gospodarstva, rada i poduzetništva RH,

- Ministarstvu za ekonomski razvoj Crne Gore,

- Privrednoj i industrijskoj komori Albanije,

- Vanjskotrgovinskoj komori Bosne i Hercegovine,

- Uniji poslodavaca Bosne i Hercegovine  i

- Gradu Zagrebu,

kao i glavnim medijskim pokroviteljima, partnerima i sponzorima :

- Makedonskom informativnom centru iz Skoplja,

- Agenciji „Capital Media“ iz Beograda,

- TV mreži „Kapital Network“ Zagreb,

- Radio stanicama: „Budva“ i „Beograd 202“,

- Portalima: „e kapija“ i „See biz.net“

- kao i ostalim brojnim medijskim partnerima koji su predstavljeni u printanim materijalima Foruma te, suorganizatorima i sponzorima : 
- Regionalnoj asocijaciji „GlobalExpo“,

- „Zagrebačkom velesajmu“,

- „Zagrebačkom holdingu“  i

- „PROMO International“ Grupi.
